
KULTURA POLITIKOARI BURUZKO DELIBERAZIO GUNEA 

GUNEA, 2021eko ekainaren 22a, 16:00-17:30 

1. Egitaraua 

Ordutegia 

Saioaren eta 

hari 

gidariaren 

aurkezpena 

Gaia 
Aurkezpena/dina

mizazioa 

16:00-16:05 

 

José Ignacio 

Asensio  

Ongietorria  
José Ignacio 

Asensio 

16:05-16:10 

Lehen zikloaren ondorioak eta 

2021-2022 aldiko bigarren zikloko 

lanaren aurkezpena 

Mónica Pedreira 

eta Leire 

Goienetxea 

16:10-16:40 

Kontzeptu esparrua: 

Biodibertsitatea, Farm to Fork eta 

0 kutsadura 

Jesús Alquézar 

16:45-17:25 Talde hausnarketa 
TTGR-ko parte-

hartzaileak 

17:25-17:30 
Bateratze-lana: ebaluazioa eta 

amaiera 

Mónica Pedreira 

eta Leire 

Goienetxea 

 

2. Bertaratuak

- José Ignacio Asensio 

- Mónica Pedreira 

- Nerea Errasti 

- Enrique Aymerich 

- Cristina Peña 

- Aitor Lizartza 

- Bea Marticorena 

- Jesús Alquézar (birtualki) 

- David Zabala 

- Belén Méndez de Lijo 

- Carmen Jaca 

- Leire Goienetxea 

- Ainhoa Arrona 

- Naia Begiristain 

3. Ongietorria eta sarrera 

José Ignacio Asensiok hasi du saioa, parte-hartzaile guztiei ongietorria emanez 

eta egindako lana eskertuz. Lehen zikloaren amaiera dela azaldu du, eta ziklo horretan 

lau eta bost saio artean egin direla adierazi du. José Ignacio Asensiok gogorarazi 

duenez, «lehen ziklo honetan, funtsezko proiektu batzuei buruzko hausnarketa batzuk 

egin dira. Laster, Leire Goikoetxeak lehen fasearen laburpen bat eta analisia egingo 

du».    

Gehitu duenez, «bigarren fase honetan, ekintzara igaroko gara; erakundeetatik 

pausoak ematen hasteko neurri jakinak zehaztuko ditugu». José Ignacio Asensiok 

gogorarazi du gaur egun askotariko diziplinetako proiektuek integratzen dituztela 

berpizte berdearen kontzeptuak. Saioko hizlaria aurkeztu du: «Gaur, plazer bat eta 

luxu bat da Jesús Alquézar gurekin izatea. Minutu batzuk barru, Europan gaur egun zer 

egiten ari diren argituko digu».   

Jesús Alquézarri eta parte-hartzaile guztiei eskerrak eman dizkie «Think Tankak 

garrantzi handi hau izan dezan egiten ari diren lanagatik». José Ignacio Asensiok 

azaldu du saioan jakintza arlo guztien ikuspegiak aztertuko direla: zentro 

teknologikoetatik hasita unibertsitateetaraino. «Funtsezkoa da diziplina anitzeko eta 

maila anitzeko ikuspegi bat izatea. Think Tank hau funtzionamendu onaren adibide bat 

da». 

Jarraian, José Ignacio Asensiok Mónica Pedreira eta Leire Goienetxeari eman die 

hitza.   

 

4. Lehen zikloaren ondorioak eta 2021-2022 aldiko bigarren 

zikloko lanaren aurkezpena 

 Mónica Pedreirak gogorarazi du prozesuaren lehen urteurrena bete dela eta 

denboraldi horretan hiru funtsezko politika landu direla:  

● Ekonomia zirkularra 

● Ingurumenaren fiskalitatea 

● Klima aldaketaren kontrako borroka 

 Azaldu duenez, «ildo horietan lanean jarraitu behar dugu, proiektu horien 

ibilbidea abiarazi nahi dugu eta. Ekiten hasteko proiektuak nahi ditugu, ohiturak 

aldatzea eragingo dutenak». Mónica Pedreirak adierazi du zazpi palankaren gainean 

hasi behar dela lan egiten: 

● Energia garbia 

● Industria jasangarria 

● Eraberritze / Eraikuntza efizientea 

● Mugikortasun jasangarria 

● Biodibertsitatea 

● Baserritik mahaira 

● 0 kutsadura 

 

 Mónica Pedreirak esan duenez, «zuekin guztiokin lan egin nahi dugu, lurraldeko 

eragileak zareten aldetik, lehen prozesu hau itsasargi moduko bat izan dadin».  Azaldu 

du zein politikatan eragina izan nahi den erabaki behar dela: «helburu oso argi bateko 

gaiak aukeratu behar ditugu: elkarrekin sortzearen helburua. Azken bi edo hiru 

hilabeteotan, hausnartu eta esperientziak aztertu beharko genituzkeen, baita plan 

guztiak gauzatzeko palanka gisa funtzionatu dezaketen zentroak identifikatu ere».. 

Azaldu duenez, «proiektu esperimental bat diseinatu nahi dugu, ekintza politikoan 

bertan eragina izateko. Hazkunde ekonomikoko estrategia berriek ezin dute urtebeteko 

epea duten Think Tankeko zikloetan egon oinarrituta».    

 Mónica Pedreirak azaldu du saioan ekonomiaren eta klima aldaketaren arteko 

lotura landuko dela, besteak beste, lurralderako garrantzitsua izan daitekeelako. 

«Kutsadurarik gabeko guneetara heldu nahi dugu». Gogorarazi duenez, orokorrean, 

Think Tankaren bigarren fasearen helburua puntuak elkarrekin erabakitzea da. 

«Indarguneak daude, baina ez dugunez hurbiletik ezagutzen eragile bakoitzak zer egiten 

duen, interesgarria da elkarrekin lan egiten hastea, eta esperientzia nazionalak eta 

nazioartekoak ezagutzen hastea»..  

 Leire Goienetxeak hartu du hitza eta adierazi du «helburua klima aldaketari 

buruzko erronken inguruan lan egiten jarraitzea» dela. Jarraian, nabarmendu du saioak 

Gipuzkoan egiten ari diren ekintza zehatzetan jarriko duela arreta. Hala arlo pribatuan 

nola hezkuntzaren eta ikerketaren arloan. «Baina testuinguruan jartzeko, lehenengo 

Europan zer egiten ari diren jakin behar dugu».   

 

5. Esparru kontzeptuala: Biodibertsitatea, Farm to Fork eta 

0 kutsadura   

 Jesús Alquézarrek bere hitzaldia hasi du, Europako Itun Berdearen zenbait 

alderdi gogora ekarriz: «Nire hitzaldian biodibertsitateari, basoei eta zero kutsadurari 

buruzko estrategietan jarriko dut arreta». Gehitu duenez, Europako Itun Berdeak 

elkarrekin lotutako zenbait krisiri ematen die erantzuna: krisi klimatikoa, 

biodibertsitatearen galera eta kutsadura.  

Azaldu du krisi horien arrazoi nagusia baliabideen gehiegizko ustiapena dela, eta 

adierazi du neurri egokiak hartzen badira hiru krisi horiek modu koherente batean 

konpondu daitezkeela. Jesús Alquézarrek krisi horiek argitzeko datu batzuk eman zituen: 

espezieen galera, airearen kutsaduraren biktimak, baliabide naturalen erabilera eta 

birziklapen eskasa.  

Jesús Alquézarrek azpimarratu du Europako Itun Berdeak krisiei erantzun 

koherente eta sistemiko bat eman nahi diela: «Politika guztien xedea krisiak konpontzea 

izan dadin nahi da». Jarraian, adierazi du «Europako Itun Berdearekin krisi horiei aurre 

egiteko behar diren politika guztiak integratu nahi» direla. Gehitu du kalterik ez 

eragitearen printzipioaren pean egiten dela. Nabarmendu duenez, egia da Europako 

Itun Berdeak politikon ezarpena finantzatzeko neurriak planteatzen zituela, eta 

Europako funtsen bidez palanka efektua sortzen duela, baina benetako aukera 

Susperraldiko eta Erresilientziako Funtsa da, zeinak benetako finantzaketa dakarren 

plan nazionaletan oinarritutako inbertsio eta berrikuntza berdeak egiteko. Adierazi du 

funts horren oinarrizko printzipio bat, hain zuzen, kalterik ez egitea dela: neurriek ezin 

diote kalterik egin Itun Berdearen ezein ingurumen helbururi.   

Gogorarazi du Itun Berdearen helburuetako bat agenda industrial eta ekologikoa 

aldatzea dela. Jesús Alquézarrek gehitu du beste funtsezko alderdi bat soziala dela: «ez 

dugu inor atzean utzi behar. Egia da trantsizioek irabazleak eta galtzaileak utziko 

dituztela. Egon daitezkeen galtzaileei egoera txar batean harrapatuta ez egoten lagundu 

behar diegu».  

Jarraian adierazi duenez, nekazaritza-politika kutsatzaile nagusietako bat izan da, 

eta haren erruz gure elikadura sistema ez da jasangarria. Azaldu du Batzordea 

estrategiak aurkezten ari dela eta lege erreformak aurkezteko zorian dagoela, «baina 

erreformok gauzatzeko finantzaketa behar da», adierazi du. Jesús Alquézarrek esan du 

Europako politiketan bi oinarrizko irtenbide posible daudela: debekua edo finantzaketa. 

Azpimarratu duenez, «koronabirusaren krisiari esker, Susperraldiko eta Erresilientziako 

Funtsa aukera ezin hobea da krisiaren irtenbidea inbertsio berdeen bidez finantzatzeko». 

Gogorarazi du Europako Batzordeak eztabaidatu eta onartutako plan nazionaletan 

oinarritzen dela. Hala ere, azpimarratu duenez, «Itun Berdearekin koherenteak izan 

behar dute, eta ezin diete kalterik egin aurrez aipatutako krisiaren hiru dimentsioei».   

Jesús Alquézarrek helburu klimatiko eta energetikoak dauden testuinguru 

zehatzean kokatu ditu parte-hartzaileak: «Energiak emisioen % 75 suposatzen du. 

2020rako bete diren helburuak genituen». Gogorarazi du helburuok ez direla nahikoak 

2050erako neutraltasun klimatikoa lortzeko, eta 2030erako berotegi efektuko gasen 

emisioak % 55 murrizteko. Azaldu du emisioen inguruko helburu berriak daudela. 

«Oraintxe, Europako politika klimatikoen eta energetikoen zutabeak zaharberritzen ari 

gara». Nabarmendu du uztailaren 14an «Fit for 55» paketea aurkeztuko dela, eta pakete 

horrek gaur egungo energia politiken zutabeak eta helburuak berrezarriko dituela. 

Aipatu du elkarrekin lotutako hainbat politika daudela.   

Biodibertsitateko estrategiari dagokionez, Jesús Alquézarrek adierazi du 

zientzian oinarritutako zenbait proiektutan hartzen duela oinarri. «Kontsumitzeko eta 

ekoizteko modu berrien eraginez, ingurumenari buruzko presio gorakorrek 

biodibertsitatea galtzera garamatzate. Horregatik, Europako Batzordeak estrategia hau 

abiarazi du». Gogorarazi duenez, Europar Batasunak «etxeko lanak eginda izan nahi 

ditu, eta beste herrialdeak ere bereak egitera bultzatu nahi ditu».  

Jesús Alquézarrek azaldu du estrategia horrek naturaren heren bat hertsiki 

babesteko asmoa duela: «eremu babestuen barruan jarduera ekonomikoak sustatu 

daitezke, baina guneok ahal den neurrian babestu nahi dira. Jarraian adierazi duenez, 

«biodibertsitatearen ekonomiaren funtsezko alderdietako bat helburu kuantifikatuak 

ezartzea da. Gipuzkoan, gainazalaren zati handi bat basoa da, eta litekeena da baso 

berriak landatu beharrik ez izatea». Azaldu du 300 mila milioi zuhaitz landatzeko 

Europako helburua agian ez dela Gipuzkoak duen premietako bat. Baina gehitu du 

basoen egoera hobeto zaintzea beharrezkoa dela, bereziki, zerrenda marroiaz ukitutako 

pinu sailetan. Jarraian, adierazi du Bizkaian zenbait ekimen pribatu pinu- eta eukalipto 

sailak bertako espezieak dituzten baso biodibertso bihurtzeko prozesuak egiten ari 

direla. Jesús Alquézarrek adierazi du basoak landatu edo birlandatzeko printzipio 

ekologikoak azpimarratu behar direla.   

Azaldu du basoekin bi arazo nagusi daudela. Batetik, adierazi duenez, basoen 

% 30 baino gehiago egoera ekologiko txarrean dago. Nabarmendu du egoera horri 

buelta eman behar zaiola. Jesús Alquézarrek azaldu du basoen egoera txarra klima 

aldaketaren egokitzapenarekin lotuta dagoela, baina ez dela arrazoi bakarra: berorren 

kudeaketa intentsiboa ere bada. Bigarrenik, basoen jabeentzako pizgarriak sortzeko 

premia aipatu du. «Baso moten aldaketen gastuak nolabait sustatu behar dira. 

Eukaliptoen ordez pinuak edo haritzak jartzeko eskatzen badugu, karbono isurbideen 

ikuspegitik eta biodibertsitaterako hobeak direlako, nolabaiteko pizgarriak sustatu 

behar dira». 

Jesús Alquézar adierazi duenez, Gipuzkoan «oraindik ere ekosistema zoragarriak 

ditugu, gazteei dibertsitatez betetako basoak erakusteko». Nabarmendu du basoek 

ekosistema zerbitzuak ase ditzaketela. «Airea araztea, hezetasuna xurgatzea... basoen 

kudeaketa jasangarria sustatu eta areagotu behar dugu. Babestu, lehengoratu eta 

basoberritu behar da».  

Zero kutsaduraren estrategiari dagokionez, Jesús Alquézarrek nabarmendu du 

presazkoa dela airearen kutsaduraren aurka ekitea. Kutsadura horrek zuzenean 

kaltetzen du gure osasuna. Mota guztietako minbiziak, arazo kardiobaskularrak... Urtero 

400.000 pertsona inguru hiltzen dira Europan airearen kutsadurarekin lotutako arazoak 

direla eta. Ez dakigu zer ari garen arnasten: hala Espainian nola beste herrialde askotan, 

ez dira behar diren neurriak hartzen arlo horretan, naiz eta Europan oso araututa 

dagoen.  

Jesús Alquézarrek Zero kutsadurarako Ekintza Planari buruz hitz egin du. Azaldu 

du helburua kutsadura mota guztiak murriztea dela, adibidez, airearen kutsadura, 

osasungaiztasunaren eta jasangarritasunik ezaren mugatik behera egon dadin. Adierazi 

duenez, kutsaduraren aurkako ekintzen hierarkia bat dago herritarren osasuna eta 

ingurumena babesteko.  

«Zero Kutsaduraren aldeko Politikek ikuspegi integratu bat dute. «Maizen dugun 

arazoetako bat Europako herrialde askotan muga eta neurri zehatzak ezartzeko premia 

da. Helburu kuantifikatuak ezarri behar dira, hala biodibertsitateko estrategian nola zero 

kutsadurakoan. Hona hemen ekintza nagusiak: emisioak eta beste kutsadura mota 

batzuk murriztea, legeria betearaztea, konponbideak erakustea, zeina berrikuntza 

boladarekin lotuta dagoen, zirkularragoak egitea eta kutsadura ezabatzea».  

Jesús Alquézarrek Europako Batzordeak sustatu duen interesdunen plataformari 

buruz hitz egin du: «ideia da eragile, erakunde eta herritar guztiek elkarrekin lan egitea». 

Jarraian adierazi du ekintza nagusien egutegi bat dagoela. «Batzuk legegileak dira, baina 

ez da ahaztu behar horiekin batera finantzaketa iturriak arautzen dituzten ekintzak ere 

badaudela». Adierazi du, gainera, Europako Ingurumenaren Agentziaren orrialdean 

Europako hirietako airearen kutsaduraren arazoaren tamaina ikus daitekeela: «Polonia, 

Alemania… Europako zenbait eremu zenbait arrazoigatik kaltetuta daude. Airearen 

kutsadurari dagokionez, emisioen mailan, ingurumen arazoak gertatzen ari diren tokian 

tratatu behar dira».    

Gero azaldu du zenbait estandar puntualago daudela: «Airearen kalitatea ez da 

ekintza eremu bakarra. Hondakinen kudeaketaren arazoa ere hor dago: Europako 

zenbait eremutan, hondakinak kontrolik gabe kudeatzen dira». Ondoren azaldu duenez, 

herritarren zati handi bat ez dago ondo informatuta kutsaduraren ondorioei buruz. 

Horregatik, adierazi du zenbait neurri hartu daitezkeela tokian-tokian. «Garraio 

publikoa, ibilgailu elektrikoak, garraioan murrizketak egitea edo 30 km/h-ko muga 

jartzea. Gure energia iturriak aldatzen joan behar dugu, baita gas naturala ere, energia 

berriztagarriak erabiltzen hasteko». Adierazi du Espainiako Leheneratze Plana aukera 

bat izan daitekeela, eta azaldu du etorkizunera begira lan handia egin beharko dela.   

Bere hitzaldia amaitzeko, Jesús Alquézarrek eskerrak eman dizkie parte-hartzaile 

guztiei eta saioa antolatu duen taldeari. Galdera txanda bat zabaldu du, parte-

hartzaileek beren zalantzak argitu ditzaten. 

Cristina Peñak eskerrak eman dizkio Jesús Alquézarri, egin duen 

aurkezpenagatik. Adierazi du Alquézarren hitzek hausnartzera eraman dutela. Azaldu 

duenez, bereziki interesgarria iruditu zaio basoen gaia, eta esan du Jesús Alquézarren 

azalpen batzuk harrigarriak egin zaizkiola, batez ere eukalipto sailei buruzkoak. Basoak 

babesteko orduan dauden benetako gomendioei buruz galdetu dio. 

Jesús Alquézarrek adierazi dio gakoa biodibertsitateren balioa nabarmentzea 

dela, klima aldaketari aurre egiteko. Azpimarratu du elkarri lotutako bi arazo direla eta, 

beraz, haien konponbideak ere lotuta daudela. Azaldu du euskal basoen konponbide 

ideala espezie askotarikoagoak dituzten basoak bihurtzea litzatekeela. Baina, gehitu 

duenez, aldaketa eragiteko pizgarriak sortu beharko lirateke, basoek jabeak izaten 

baitituzte. «Literatura zientifikoa begiratzen badugu, argi eta garbi ikusiko digu: 

eukaliptoa oso txarra da lurrarentzat eta basoarentzat. Paper industriarako egin ziren 

gure pinu-sailak ere ez dira oso onak. Oso gai zaila da, atzean dauden interes 

ekonomikoak direla eta. Iparraldeko herrialdeek, adibidez, egoera txarrean dauden 

basoak dituzte, nahiz eta jarraitu beharreko adibidetzat aurkeztu ohi diren». 

Azpimarratu du Finlandia eta antzeko herrialdeak karbono isurbideak galtzen ari direla, 

oso azkar.  

Leire Goienetxeak beste norbaitek galderarik duen galdetu du, eta Jesús 

Alquézarri eskerrak eman dizkio. Talde hausnarketa hasiko dela adierazi du.  

 

6. Talde dinamikaren aurkezpena 

Leire Goienetxeak azaldu du dinamikaren ideia taldeka lan egitea dela, 

Gipuzkoan klima aldaketaren inguruan zer ekimen gauzatzen ari diren hautemate 

aldera. Azaldu du hala ekimen sozialak nola beste edozein motatakoak izan daitezkeela. 

Halaber, Green Deal delakoaren zutabeekin bat etorri behar dutela adierazi du; hona 

hemen zutabeok: 

● Energia garbia 

● Industria jasangarria 

● Eraberritze / eraikuntza efizientea 

● Mugikortasun jasangarria 

● Biodibertsitatea 

● Baserritik mahaira 

● 0 kutsadura 

Mónica Pedreirak azaldu du saioaren amaieran egindako hausnarketa guztiak 

partekatuko direla. «Politika batzuk modu intentsiboagoan lantzen ari dira. Mapaketa 

bat egin nahi dugu, Green Deal delakoaren zutabe bakoitzean zer egiten ari den ikusteko. 

Eragin handia izaten ari ez den ekintza eremuak identifikatu nahi ditugu».  

 

7. Talde dinamikaren emaitzak eta feedbacka 

Taldekako deliberazioa egin ondoren (25 minutu, gutxi gorabehera), talde 

bakoitzeko bozeramaileek hausnarketaren emaitzak partekatu dituzte (C eranskinean 

jaso dira). Enrique Aymerichek adierazi duenez, energia garbiari dagokionez 

«elektromugikortasunarekin lotutako guztia eta energia sektoreen inguruko ekimenak» 

identifikatu dituzte. Jarraian azaldu duenez, «industria jasangarriaren puntuan, ikerketa 

mailako ekimen asko daude. Adibidez, nekazaritzako elikagaien sektorea jasangarriago 

bihurtu behar da».   

«Eraikingintza efizientea ere azpimarratu dugu, eraikuntza efizientearen 

barruan. Mugikortasun jasangarriari dagokionez, garraioari buruz hitz egin dugu: 

ibilgailu publikoak eta autobus elektrikoak sustatzea. Enpresa batzuk horren aldeko 

apustua egiten ari dira. Adibidez, Mubil izeneko ekimen bat dago eta apustu 

garrantzitsua da. Biodibertsitatearen atalean, Gipuzkoan potentzial handia dagoela 

agertzen zaigu. Alabaina, oraindik bide handia dago egiteko. Baserritik mahaira 

puntuari dagokionez, azken urteotan hazkunde azkarragoa izan dute nekazaritza 

ekologikoak eta biologikoak. Azkenik, 0 kutsadurari dagokionez, uste dugu ekimen 

gehienak legegintzaren alderdian daudela».    

Bea Marticorenak hartu du hitza eta komunitate energetikoei buruz hitz egiten 

hasi direla azaldu du. «Bero industrialaren aprobetxamenduan Orkli jarri dugu adibide 

gisa; enpresa horrek ekimen bat jarri du martxan, energia hori ikastolei eta kiroldegiei 

beroa emateko eta eguneroko beste kontsumo batzuetarako erabiltze aldera». Industria 

jasangarriari dagokionez, Bea Marticorenak adierazi du «industria jasangarrian parte 

hartzen duten enpresa asko» daudela. «Baliabideak eta hondakinak aprobetxatzea 

funtsezkoa da. Oso interesgarria izan daiteke itsas hondakinak birziklatzeko 

berreskuratzea. Ekonomia zirkularrerako negozio aukera berriak dira».  

«Eraikuntza efizienteari dagokionez, Arimari buruz hitz egin digu; passivhaus bat 

da, eraikin oso zorrotz bat. Gero, mugikortasun jasangarriari buruz ari ginela, Mugi 

txartela, bizikletak, ibilgailu elektrikoak, Irizar eta laneko malgutasuna (telelana) aipatu 

ditugu. Biodibertsitatearen atalean, Gipuzkoako azpiegitura berdeen sareari buruz hitz 

egin dugu. Baserritik mahaira atalean, zero kilometroko produktuen kontsumoa eta 

0 kutsadura aipatu ditugu, eta sakabanatutako zaborraren herri kanpainak aipatu 

ditugu».  

Nerea Errasti izan da hitz egiten azkena. Esan du lehenengo puntuan, energia 

garbiari buruzkoan, Goiener eta Naturklima aipatu dituztela. Industria jasangarriari 

dagokionez, CK Recycling enpresaren adibidea jarri dute. «Eraikuntza efizientearen 

atalean, eraikin publiko eta pribatuei buruz hitz egin dugu. Bidegorrien sarea, 

mugikortasun elektrikoa eta Irizar izan dira mugikortasun jasangarrian aipatu ditugun 

adibideak. Biodibertsitateari buruz hitz egitean, akuarioko lana eta Hazi eta antzeko 

ikerketa zentroetan egiten dutena nabarmendu dugu. Azkenaurreko puntuan, baserritik 

mahaira izenekoan, kontsumo taldeei, ostalariei eta enpresariei buruz hitz egin dugu. 

0 kutsadura atalean, hedabideen eta ikerketaren garrantziari buruz hitz egin da». 

 

8. Saioaren amaiera 

 Talde dinamikaren emaitzak partekatu ondoren, Leire Goienetxeak hartu du 

hitza, eta zera azaldu du: «Orain egin dugun ariketa txiki honekin, mapa bisual bat egin 

dezakegu. Agian, honekin guztiarekin, mapa bisual osoago bat egin ahalko duzue zuek. 

Orain, Think Tankak etorkizunera begira lan ildo batzuk izan ditzan, zer hiru estrategia 

ezar daitezkeen hausnartu behar dugu». 

Jose Ignacio Asensiok adierazi du «ariketa zoragarri bat» izan dela. «Oso ondo» 

lan egin dutela esan du. Jesús Alquézarri eskerrak eman dizkio bere hitzaldiagatik, 

«gauza oso interesgarriak esan dituelako». Jarraian adierazi duenez, «emandako 

informazioa zeharo erabilgarria da», eta berriz eskerrak eman dizkio «ikuspegi berri bat 

ekartzeagatik». «Ez gara beti jabetzen Jesús Alquézarrek eman digun ikuspegi orokorraz. 

Honek guztiak informazio eta ezagutza oso interesgarri bat dakarkigu begien aurrera».  

Jesús Alquézarrek berriz ere eskerrak eman dizkie parte-hartzaile guztiei eta 

pertsonalki bere esker onak eman ditu.  

9. Eranskinak 

a. 5. lan dokumentua 

THINK TANK 

SUSPERRALDI BERDEARI BURUZ EZTABAIDATZEKO GUNEA 
 

Lanerako 5. dokumentua 
 

2021eko ekainaren 22a 

 

 

Lehen zikloari buruzko hausnarketa (2020ko uztaila – 2021eko ekaina) 

Think Tank Green Recoveryren lehen fase honetan, eztabaida-taldearen helburua 

Klimarekin Konprometitutako Herritarrak eta Gipuzkoa 2030: lurralde % 100 

zirkularra proiektuetarako eztabaida-espazioa eskaintzea izan da. Bigarren fasean, 

helburua proiektu horien parte-hartze bidezko ebaluazioa izan da, eta haietarako 

helburu eta adierazleak planteatzeko ariketak egin dira. 

 

Proiektu horiek bilakaerarako eta barneko lanerako behar diren eztabaida- eta 

ebaluazio-mekanismoak dituzte, dagoeneko. Hori dela eta, lehen ziklo hori ixteko eta 

ziklo berriari buruz hausnartzeko unea da, eta, horretarako, helburua berriro 

zehazteko. 

 

2021eko irailetik 2022ko irailera bitarteko ziklorako proposamena 

Ziklo berri horretarako proposatutako helburua honako hau da: Think Tanka 

klima-aldaketaren inguruan hausnartzeko topagunea izatea, susperraldi berdearen 

ikuspegitik, gai horren inguruan dauden etorkizuneko erronkei heltzea eta haien 

inguruan hausnartzea. Horretarako, oraingoan, dagoeneko paraleloan konpontzen ari 

ez diren erronkak identifikatzean zentratuko gara. Hau da, Green Dealen parte 

diren gaien eta Europako estrategiaren inguruko proiektuen ekintza eta 

garapena izango ditugu erdigune, datozen urteotako lurraldeko lan-agendan 

gehitzeko. 

Horrela, eztabaida-taldeak eztabaida-agenda hori sortzeko hausnartu eta 

eztabaidatuko du; agenda 2021eko irailetik aurrera landuko da, bi hilean behingo 

bileretan. 

 

PROZESUAREN KONTZEPTU-ESPARRUA: GREEN DEAL ETA FAKTORE NAGUSIAK1 

Horretan lan egin ahal izateko, Green Deal Europako Itun Berde handiaren oinarriak 

ezagutu behar dira. Hori dela eta, jarraian, oinarri eta jarduketa-eremuetako batzuk 

azaltzen dira; izan ere, ekainaren 22an egingo den saiorako hausnartzeko eta 

eztabaidatzeko baliagarriak izan daitezkeela uste dugu. 

 

*Honako dokumentu honen laburpena: 2019-12-11ko Europako Batzordearen Jakinarazpena, 

Europako Parlamentuari, Europako Kontseiluari, Kontseiluari, Europako Ekonomia eta Gizarte Komiteari 

eta Eskualdeetako Lantaldeari zuzendua. 

 

 

Europako Batzordearen lehentasunetako bat, datozen urteotarako, Green Dealen 

inguruan lan egitea da, klima-aldaketa leheneratzeko eta haren ondorioak 

eteteko; planak klima-aldaketaren aurka borrokatzeko 50 ekintza zehatz jasotzen ditu, 

eta Europa 2050ean klimaren aldetik neutroa den lehen kontinente bilakatu nahi du. 

 

                                                      
1 Lan-dokumentu honetan laburbildutako kontzeptu-esparrua Batzordeak Europako Parlamentuari, 

Europako Kontseiluari, Kontseiluari, Europako ekonomia- eta gizarte-batzordeari eta eskualde-

batzordeari Europako Itun Berdearen esparruan egindako komunikazioan oinarritzen da (Brusela, 

2019.12.11). 

Helburua da Europak ekonomia garbia izatea, emisiorik gabea, eta gure habitat 

naturala babestea, pertsonen eta enpresen ongizatea hobetzeko eta planeta osoan 

ekintza klimatikoan lidergoa izateko. EBko ekonomia erabat jasangarri bilakatzea du 

asmo. 

 

Europako Itun Berdeak zenbait ekintza jasotzen ditu ekonomiaren sektore guztiak 

hartzen dituzten baliabideen erabilera eraginkorra sustatzeko, eta bereziki 

nabarmentzen ditu emisio gehien eragiten dutenak, besteak beste garraioa, energia 

edo industriak. Jarduketa horien xedea ekonomia garbirako eta zirkularrerako 

trantsizioa hastea da, kutsadura eta emisioak murriztea eta biodibertsitatea 

babestea. 2030erako, emisioak % 50 edo % 55 jaistea du jomuga. 

Honako eremu hauetan lan egiten ari da: 

Energia garbia 

Energiaren ekoizpena eta erabilera Europar Batasuneko berotegi-efektuko 

emisioen % 75 baino gehiago dira; beraz, helburuak dira sektore hori 

deskarbonizatzea eta, azpiegituren modernizazioari eta energia- eta ekologia-

eraginkortasunaren sustapenari esker, energia garbi eta berriztagarrien erabilera 

lehenestea. 

 

Industria jasangarria 

Industria dela eta, erabilitako materialen % 12 baino ez dator birziklapenetik, 

eta EBko emisioen % 20 da. Itun Berde honetan jasotzen den Europako 

Batzordearen Industria Estrategiak dakar enpresek laguntzak jasoko dituztela, haien 

prozesuak modernizatzeko, eta ekoizpen zirkularra eta 0 emisio eragiten duena 

sustatuko dela. Funtsezkoak izango dira ehungintzako, sektore elektronikoetako, 

plastikoetako eta eraikigintzako aurrerapenak. 

 

Berriztatze eta eraikuntza eraginkorra 

Green Dealen helburuak lortzeko garrantzitsua izango da, halaber, eraikinak 

zaharberritzea, energia-eraginkortasuna hobetzeko; izan ere, gaur egun, 

energiaren kontsumoaren % 40 dakarte. Horretarako, zaharberritzeko ekimena 

proposatuko da, aukera berriak garatzeko eta eraikinen energia-eraginkortasunean 

inbertitzeko. 

 

Mugikortasun jasangarria 

Garraioa EBren emisioen % 25 da; beraz, Europako Batzordeak garraio –publiko eta 

pribatuak– garbiago, eraginkorrago eta osasungarriagoen erabilera proposatzen 

eta sustatzen du. Helburua da autoek eta itsasoko eta aireko garraiobideek 

igorritako emisioak murriztea; horretarako, erregai fosiletarako laguntzak murriztu 

eta alternatiben garapenean inbertituko da. 

 

Biodibertsitatea 

Europako Itun Berdeak biodibertsitatea eta ekosistemak babesteko neurriak ere 

sustatuko ditu; gainera, ozeanoen eta basoen kalitatea hobetuko du eta “hiri 

berdea”ren kontzeptua garatuko du, hiri-espazioetan biodibertsitatea areagotzeko. 

Baserritik mahaira 

Estrategia horrek nekazaritza- eta arrantza-sektoreetan jardungo du; hala, pestiziden 

erabilera murriztuko da eta baserrietako eta arrantzaren inguruko prozesuetarako 

teknika berritzaileak garatuko dira, kalitateko elikagai jasangarriak ziurtatzeko, klima-

aldaketa eteteko, ingurumena babesteko eta hazkuntza eta abeltzaintza organikoa 

areagotzeko. 

 

Kutsaduraren amaiera 

Emisioekin amaitzea da Europako Itun Berde honen helburuetako bat, baina, aire 

garbiaz gainera, itsaso eta ozeano garbiak eta plastikorik gabeak lortzeko eta herritar 

guztien bizi-kalitatea hobetzeko neurriak ere jasotzen ditu.  

 

Argibide gehiagorako: 

https://ec.europa.eu/spain/news/20191212_Europe-climate-neutral-2050_es 

https://ec.europa.eu/info/strategy/priorities-2019-2024/european-green-deal_es 

b. 6. lan dokumentua 

 THINK TANK 

BERPIZTE BERDEARI BURUZKO DELIBERAZIO GUNEA   

6. lan dokumentua 

2021eko ekainaren 22a 

 

2021eko ekainaren 22ko Think Tank Green Recovery saioak amaiera eman dio 

lehenengo deliberazio-zikloari, eta bigarren zikloari hasiera eman dio. Bigarren zikloak 

zenbait helburu ditu: klima aldaketaren inguruko hausnarketa egiteko topagunea izatea 

da berpizte berdearen ikuspegitik, arlo honetan oraindik ere dauden etorkizuneko 

erronkei ekitea eta horien inguruan hausnartzea.  

 

Horretarako, aurreko saioan, deliberazio taldeak oraindik ere konpontzen ari ez diren 

erronkak identifikatzeko lana hartu du. Hau da, Green Deal delakoaren eta Europako 

estrategiaren parte diren gaien inguruko proiektuen ekintzan eta garapenean jarri zen 

arreta, hurrengo urteetan lurraldeko lan agendara gehitzeko xedez.  

 

Hala, saio honen helburua klima aldaketaren aurkako borrokan martxan dauden 

ekimenak identifikatzea eta Green Deal delakoaren 7 estrategia nagusien barruan 

sailkatzea izan da. Hona hemen estrategiok: energia garbia, industria jasangarria, 

eraberritze eta eraikuntza efizientea, mugikortasun jasangarria, baserritik mahaira, 

biodibertsitatea eta zero kutsadura.  

 

Saioak bi funtsezko une izan ditu ardatz. Lehenengoa, Jesús Alquézar adituaren 

ekarpenak; Alquézar Europar Batzordearen analista sozioekonomiko bat da, eta 

testuinguruan jarri du Europako Batzordea egiten ari den lana, Green Deal delakoaren 

funtsezko zenbait estrategiaren inguruan. Bigarren une batean, parte-hartzaileek 

identifikazio ariketa bat egin dute, talde dinamika baten bidez, bi galdera hauei 

erantzunez: 

- Zer ekimen ari dira mugitzen lurraldean, klima aldaketaren aurka 

borrokatzeko? Aipatu ezagutzen dituzun ekimen guztiak, publikoak zein 

pribatuak, sozialak edo instituzionalak, ekonomikoak edo hezkuntzakoak. 

- Green Deal delakoaren zein eremutan sartuko zenituzke ekimenok? 

  

Dinamika horren helburua ekimen horiek Green Deal delakoaren 7 estrategien barruan 

sailkatzea zen, modu bisual batean, lurraldean gutxien lantzen ari diren arloak 

identifikatzeko. Hala, parte-hartzaileen erantzunak jaso ondoren, honela geratu da 

mapa.  

 

Parte-hartzaileei mapa hau helarazi ondoren, Think Tank honen bigarren ziklora begira 

lehentasunezkotzat jotzen dituzten gaien inguruan banakako hausnarketa bat egiteko 

eskatu zaie. 

Haien ekarpenak jaso eta aztertu ondoren, deliberazio taldeak hurrengo saioetan 

landuko dituen 5 gaiak nabarmendu dira: 

 

- Farm to Fork 

- Biodibertsitatea 

- 0 kutsadura 

- Industria jasangarria, nola lortu: Zero Defect/Zero Waste/Zero Impact Factory 

- Energia garbia 

c. Jesús Alquézarren aurkezpena 

d. Talde dinamikaren emaitzak 

 

1. Energia garbia  

- Kooperatiba energetikoak 

- Elektro mugikortasuna 

- H2 / Biometanoa 

- Komunitate energetikoak: 

●        Ekiola 

●        Eliker 

- District heating 

- Hurbileko kontsumoko industriak / zentroak: 

●        Adibidea: Orkli 

- Berogailu energetikoak 

●        Adibidea: Bartzelonako Udala 

- GOIENER eta antzeko enpresak (energia berriztagarriak) 

- Kontsumoa murrizteko programetan parte hartzea, esaterako, unibertsitateetan 

- Energia berriztagarriak (Natur Klima) 

- Energia berriztagarrietan prestakuntza eta ikerkuntza 

- Climatón 

2. Industria jasangarria 

- Ekolber 

- Ekorec 

- Ekoras 

- Ternua 

- Ekimen txikiak 

- Paper sektorea 

- Nekazaritzako elikagaien sektorea 

- Ekonomia zirkularreko ikasgela 

- Zentro teknologikoen sarea 

- Naturklimaren energia zirkularra 

- GK Recycling 

- Industria jasangarriko Europako proiektuak 

- GK Green Fashion 

●        Adibideak: Emaús, Campezo, Moyúa. 

- Finantza-erakundeak 

- Enpresa berrien sorrera (NK - MU) 

- Blupoint: itsasoko hondakinak berreskuratzea → birziklatzea 

3. Eraberritze / eraikuntza efizientea  

- Eraberritze eta eraikuntza efizientea 

- Eraikin publikoak eta pribatuak birgaitzea 

- Gobernantza etikoa: Donostiako Udala 

- Ingurumen Administrazioaren etorkizuneko Legea (lizitazioak % 40) 

- Arima Hotela 

- Naturklima eraikina 

- Eraikinen birgaitze energetikoa 

- Lege gehien dituen sektorea 

- Aliantza 

  

4. Mugikortasun jasangarria  

- Bidegorriak 

- Alokairuko bizikletak 

- Garraio publikoa 

- Mugikortasun elektrikoa (Irizar) 

- Eredugarritasuna 

- Ibilgailu elektrikoak 

●        BM 

●        Kutxa 

●        Real Sociedad 

●        Irizar (hondakinak) 

- Enpresak: 

●        Lana malgutzea: telelana 

- Mugi txartela 

- Bizikletak alokatzea 

- Garraio jasangarria 

- Tokiko industria: Irizar 

- Mubil ekimena 

  

5. Biodibertsitatea  

- Aquarium 

- Kutxa 

- Mater Museoa 

- Zumaia Flysch 

- Ikerketa (AZTI) 

- Azpiegitura berdeen sarea 

- Presa txikiak ezabatzea 

- Potentzial handia / estrategia gutxi 

- Bioekonomiarekin bateragarria 

- Iragazkortasuna 

6. Baserritik mahaira  

- Nekazaritza biologikoa 

- 0KM sustatzea tokiko inguruneetan 

●        Kontsumo taldeak 

- Kontsumo taldeak 

- Enpresa kontsumitzaileak 

  

7. 0 kutsadura  

- Ikerketa (AZTI) 

- Surfrider 

- Mater Museoa 

- Felix Ugalde Elkartea 

- Hedabideak 

- Azken minutua 

- Herri kanpainak: sakabanatutako zaborra 

●        Plastifish 

●        Zumaiena 

- Legedia 

